А Ж Р И М
(ярашганлик муносабати билан жиноят ишини тугатиш тўғрисида)

2023 йил апрель ойининг 13 куни, Тошкент вилоят жиноят ишлари бўйича Олмалиқ шаҳар судининг очиқ сайёр суд мажлиси Олмалиқ шаҳар Чўлпон маҳалла фуқаролар йиғини биносида, судья Л.Обидовнинг раислигида, судья ёрдамчиси О.Абдувалиевнинг котиблигида, тарафлардан- давлат айбловчиси Олмалиқ шаҳар прокурорининг катта ёрдамчиси Н.Абдуллаев, жабрланувчи М.Нурматов, судланувчи О.Перегудовларнинг иштирокида, Перегудов Олег Николоаевичга нисбатан 1-1110-2302/122-сонли жиноят ишини кўриб чиқди. Иш ҳужжатларига кўра:
Перегудов Олег Николаевич (Peregudov Oleg Nikolayevich, AА3178668), 1969 йил 18 мартда Тошкент вилояти, Олмалиқ шаҳрида туғилган, миллати рус, Ўзбекистон фуқароси, маълумоти ўрта-махсус, оилали, 2 нафар фарзанди бор, ОКМК АЖ УАТ-1 да ишчи, муқаддам судланмаган, Тошкент вилояти, Олмалиқ шаҳар, Примкулова кўчаси, 5Б-уй, 69-хонадонда яшайди, иш бўйича “муносиб хулқ-атворда бўлиш ҳақидаги тилхат” эҳтиёт чораси қўлланилган, айблов далолатномаси нусхасини 2023 йил 28 март куни олган,
Ўзбекистон Республикаси ЖКнинг 169-моддаси 1-қисми билан айбланган.
Суд, судланувчи ва жабрланувчининг кўрсатувларини тинглаб, ишда қатнашаётган прокурор ва ҳимоячининг фикрини эшитиб, судланувчи ва жабрланувчининг аризаларини ҳамда жиноят иши ҳужжатларини атрофлича текшириб чиқиб, қуйидагиларни 

О.Перегудов, ўзганинг мол-мулкини яширин равишда талон-торож қилиш мақсадида, 2023 йил 26 январь куни соат 09:30ларда, Олмалиқ шаҳар, Эҳтиром кўчасида жойлашган савдо дўконининг эшигига илиб, қаровсиз қолдирилган М.Нурматовга тегишли қора рангли сумка ичидаги нархи 3.000.000 (уч миллион) сўмлик “Lenova” русумли ноутбук ва унинг аксессуарларини яширин равишда ўғирлаб, воқеа жойидан номаълум томонга яширинган.
Мазкур ҳолат юзасидан Олмалиқ шаҳар ИИБ ҳузуридаги Тергов бўлими терговчиси Ш.Кучкаров томонидан суриштирув ҳаракатлари олиб борилиб, О.Перегудовга нисбатан Ўзбекистон Республикаси ЖКнинг 169-моддаси 1-қисми билан айб эълон қилиниб, жиноят иши айблов далолатномаси билан судга юборилган.
Жабрланувчи М.Нурматов суд мажлисида, судланувчи О.Перегудовга нисбатан ҳеч қандай даъвоси йўқлиги, етказилган зарар тўлиқ қопланганлиги, аризани ўз хоҳиши билан ёзганлиги, унга 
бирон-бир тазйиқ бўлмаганлиги, ярашув суд томонидан тасдиқлангандан кейин келиб чиқадиган ҳуқуқий оқибатларни тушунганлиги ҳақида кўрсатув бериб, жиноят ишини ярашувга асосан тугатишни сўраб ариза билан мурожаат қилди.
Судланувчи О.Перегудов суд мажлисида, айбига ўз ихтиёри билан тўлиқ иқрор эканлиги, қилмишидан пушаймонлиги, содир этган қилмишининг оқибатларини англаганлиги, жабрланувчига етказилган зарарни тўлиқ қайтариб берганлиги, ҳозирда жабрланувчи билан бирон-бир тазйиқсиз ярашиб олганлиги ҳақида кўрсатув бериб, жиноят ишини ярашувга асосан тугатишни сўраб ариза билан мурожаат қилди.
Ўзбекистон Республикаси ЖКнинг 661-моддасига мувофиқ, ЖКнинг 169-моддаси 1-қисмида назарда тутилган жиноятни содир этган шахс, агар у ўз айбига иқрор бўлса, жабрланувчи билан ярашса ва етказилган зарарни бартараф этса, ярашилганлиги муносабати билан жиноий жавобгарликдан озод этилиши мумкин.
Суд, жабрланувчи М.Нурматов ва судланувчи О.Перегудовнинг ярашув тўғрисидаги аризаларини жиноят иши ҳужжатлари билан ўрганиб, прокурор ва ҳимоячининг жиноят ишини ярашганлик муносабати билан тугатиш ҳақидаги фикрларини эшитиб, судланувчи О.Перегудовнинг айбига ихтиёрий иқрорлиги ва етказилган зарар тўлиқ қопланганлиги, жабрланувчи ва судланувчига бирон-бир тазйиқ бўлмаганлиги, ярашув судланувчи ва жабрланувчининг хоҳишлари билан бўлаётганлиги ҳамда Ўзбекистон Республикаси ЖКнинг 
169-моддаси 1-қисмида назарда тутилган жиноят ЖКнинг 
661-моддасига мувофиқ ярашувга тушишини инобатга олиб, О.Перегудовга нисбатан юритилган жиноят ишини ярашганлик муносабати билан тугатишни лозим топади.
Шу билан бирга, суд жабрланувчи М.Нурматовга Ўзбекистон Республикаси ЖПКнинг 583-моддаси 5-қисмига асосан, ушбу ярашув суд томонидан тасдиқлагандан сўнг у мазкур иш бўйича иш юритишни қайта тиклаш тўғрисида илтимоснома бериш ҳуқуқини йўқотишини тушунтиришни мақсадга мувофиқ деб ҳисоблайди.
Шунингдек, суд иш бўйича ашёвий далиллар тақдирини муҳокама қилиб, иш бўйича ашёвий далил деб эътироф этилган “Lenova” русумли ноутбук ва унинг аксессуарлари жабрланувчи М.Нурматовга тилхат орқали қайтарилганлигини инобатга олишни мақсадга мувофиқ деб ҳисоблайди.
Юқоридагиларга кўра ва Ўзбекистон Республикаси ЖПКнинг 
84-моддаси 4-қисми, 585-586-моддаларига амал қилиб, суд

Ўзбекистон Республикаси ЖКнинг 169-моддаси 1-қисми билан судланувчи Перегудов Олег Николаевич (Peregudov Oleg Nikolayevich)га нисбатан бўлган жиноят иши ярашилганлиги муносабати билан тугатилсин.
О.Перегудовга нисбатан танланган “муносиб хулқ-атворда бўлиш ҳақидаги тилхат” эҳтиёт чораси ажрим қонуний кучга киргач бекор қилинсин.
Жабрланувчи М.Нурматовга мазкур иш бўйича иш юритишни қайта тиклаш юзасидан илтимоснома бериш ҳуқуқи йўқолганлиги тушунтирилсин.
Иш бўйича ашёвий далил деб эътироф этилган бир дона “Lenova” русумли ноутбук ва унинг аксессуарлари жабрланувчи М.Нурматовга тилхат орқали қайтарилганлиги инобатга олинсин.
Ажримдан норози тарафлар ажрим устидан йигирма кун ичида шу суд орқали Тошкент вилоят суди жиноят ишлари бўйича судлов ҳайъати апелляция инстанциясига хусусий шикоят бериши ёки прокурор протест билдириши мумкин.

